
L’asturianu ye la llingua propia d’Asturies, igual que’l gallego-asturianu na so fastera llingüística. Con ello quier dicise que son los idiomes que surdieron históricamente nel territoriu qu’ocupa anguaño’l Principáu d’Asturies, onde se lleven usando, dende va más de diez sieglos, como mediu de comunicación y tresmisión cultural. Constituyen un patrimoniu inmaterial único, amás de ser les llingües primera o segunda d’un sector de la población asturiano.
L’asturianu y el gallego-asturianu conviven n’Asturies col castellanu, conformando una sociedá bilingüe. Sin embargu, el tratamientu que se da a les distintes llingües nun ye igualitariu. El castellanu ye, d’acordies col Estatutu d’Autonomía, la llingua oficial de la Comunidá, apta pa tolos usos xurídicos y alministrativos y vehículu de los conteníos de la enseñanza. L’asturianu y el gallego-asturianu, en cambiu, son namás oxetu de protección; el so emplegu ta reguláu pola Llei 1/1998, de 23 de marzu, d’usu y promoción del asturianu, que prevé algunes midíes de fomentu, ente elles, l’estudiu voluntariu de la llingua propia en toles etapes de la enseñanza reglada. 
Esta desigualdá llegal ta teniendo efectos mui negativos tanto pa la sobrevivencia del asturianu y del gallego-asturianu como pal cumplimientu de los derechos de los falantes y les comunidaes contemplaos pola UNESCO na Declaración Universal de los Derechos Llingüísticos (1996), poniendo torgues a la so normalización. 
D’otra manera, la situación xurídica d’estes llingües afecta negativamente al estatus curricular de les asignatures Llingua Asturiana y Lliteratura y Gallego-asturiano impidiendo la so inclusión nos catálogos d’especialidaes docentes de los cuerpos de profesores d’Educación Infantil, Educación Primaria, Educación Secundaria y Escueles Oficiales d’Idiomes -algo que los sindicatos firmantes llevamos demandando dende cuantayá-, ya imposibilitando, d’esta miente, l’accesu del profesoráu de les materies a los procesos selectivos convocaos nel ámbitu públicu. 
Por toes estes razones, los sindicatos firmantes (SUATEA, UGT, CCOO y CSI) quieren amosar el so sofitu a la campaña Proyectu 2018 pola Oficialidá. Namás la oficialización del asturianu y del gallego-asturianu pue garantizar el cumplimientu del derechu de los escolinos y escolines d’Asturies a conocer el so patrimoniu llingüísticu, amás de ser la única manera de dignificar y regularizar la enseñanza de la llingua propia. 
La Oficialidá pon los cimientos d’un edificiu qu’hemos de construyir ente tolos ciudadanos y ciudadanes d’Asturies. Sicasí, ye’l momentu de que los nuestros representantes políticos asuman la so responsabilidá histórica no que cinca a la sobrevivencia, normalización y tresmisión xeneracional del asturianu y del gallego-asturianu. Ye’l momentu de da-yos a estes variedaes llingüístiques un tratu dignu ya igualitariu, de devolver a los falantes la so dignidá y d’ufri-yos la seguridá xurídica necesaria pa exercer los sos derechos llingüísticos. 
